
NASIONAL KES POLITIK PENDIDIKAN WILAYAH

Pelalian boleh dilakukan di sekolah
Oleh Zanariah Abd Mutalib - Julai 28, 2021 @ 3:54pm
zanariah_mutalib@bh.com.my

Pelalian semua kakitangan sekolah membolehkan pengajaran bersemuka dijalankan
secepat mungkin. Gambar pelajar Arni Nazira Ibrahim, 18 dan Arni Amira 17, menjalani

sesi kelas PdPR. - Foto NSTP/SAIFULLIZAN TAMADI

KUALA LUMPUR: Dr Maszlee Malik (BEBAS-Simpang Renggam)
mencadangkan supaya seluruh warga pendidikan diberikan suntikan
vaksin di sekolah masing-masing, tanpa ke pusat pemberian vaksin
(PPV).

Dr Maszlee berkata, langkah memberi vaksin kepada warga pendidikan
amat perlu supaya sesi pengajaran dan pembelajaran secara bersemuka
dapat kembali berjalan.

Katanya, ekosistem pendidikan bukan hanya berkisar mengenai guru
semata-mata, sebaliknya turut membabitkan pekerja lain seperti
kakitangan sekolah, pekerja kantin dan pengawal keselamatan, selain
murid.

"Mereka ini perlu diberikan perhatian dan vaksin. Justeru, saya
mencadangkan supaya berikan vaksin kepada sekolah tanpa perlu untuk
mereka ke PPV.

"Bawa vaksin ke sekolah untuk warga pendidikan keseluruhannya
diberikan vaksin, sebelum memulakan sesi persekolahan," katanya pada
sesi perbahasan di Dewan Rakyat, hari ini.

Maszlee Malik pada Sidang Khas Parlimen.

Maszlee turut mencadangkan supaya vaksin diberikan kepada murid yang
akan menduduki peperiksaan dan warga kolej vokasional, politeknik, kolej
komuniti, institusi pengajian tinggi (IPT) serta institut pendidikan guru
(IPG) supaya mereka dapat kembali ke kampus.

"Selain itu, sejauh mana libat urus yang dijalankan di antara pihak menteri
(Menteri Penyelaras Program Imunisasi COVID-19 Kebangsaan, Khairy
Jamaluddin) dengan Kementerian Pendidikan dan Kementerian
Pendidikan Tinggi? Apakah rancangan untuk memastikan sektor
pendidikan kita kembali normal?

"Cadangan saya, bentangkan kepada rakyat hasil libat urus dan usaha
sama mengenai pelan pendidikan ke hadapan pasca COVID-19 dan
vaksinasi dengan kementerian berkenaan," katanya.

